
Etxenike, zientzialari eta igarle 

Carlos Ruiz Gonzalez 

Gipuzkoa Donostia Kutxako Giza Baliabideen zuzendaria 

Joan den astean aukera paregabea izan dugu Gipuzkoa Donostia Kutxan Pedro Miguel Etxenikeren beste alde bat ezagutzeko eta disfrutatzeko. Hitzaldi bikaina eskaini zigun Irungo Ficoban egin berri ditugun Zuzendaritza-Jardunaldiak irekitzeko. Eta bukatu zuenean, txalo zaparrada luzearen erdian eta harriduratik bueltatu ezinik, hauxe pentsatu nuen: «hemen dugu bere herriarentzat igarle den norbaiten adibide bikaina». 

Gure Jardunaldietara gonbidatu genuenean, Etxenikek zalantza adierazi zigun; alegia, Kutxako zuzendariei fisika kuantikoaz edota nanoteknologiaz gain beste zein mezu helaraztea nahi ote genuen. 

Guk, aldiz, emozioa azaldu genion, munduan sari ugari eta puntakoak jaso dituen pertsona handi bat, etxekoa izaki, gure ekitaldiari hasiera emateko aukerak eragindako zirrara. Horren ondoan, bazen beste gurari bat: Kutxak, jatorriz gipuzkoarra izanik ere, gaur egun baditu 800 lankide lurralde honetatik kanpo beharrean, eta lagun haiei erakutsi nahi genien hemen ere baditugula guru-ak. 

Zientzia eta pertsona. Erraz lortu genuen Pedro Miguelen baietza, eta samurra izan zen hitzaldiaren edukia bideratzea ere. 

Zintzo prestatu zuen hitzaldia, eta berau jendaurrean emateko egunaren bezperan bidali. Nik, berak prestatutako aurkezpena probatu behar nuen aitzakiapean, osorik begiratu nuen, eta segituan deitu nion zoriontzeko. Ziur nekien biharamuneko helburua aisa lortuko zuela, hitzaldiaren izenburuari berari jarraitze hutsarekin: Ezagutza, berrikuntza, emozioa ... 
Hitz egiten hasi eta bat-batean harrapatzen du Pedro Miguel Etxenikek entzulearen arreta, horretan trebea da oso. Ez dut nik hemen deskubrituko komunikatzaile onenaren dohain eta gaitasunak erruz dituela. Horrez gain, ordea, badu beste maisutasun bat, agian ezezagunagoa dena: zientzia, ikerkuntza, genoma, gene, bit, nanoteknologia eta abarreko kontzeptu arrazionaletatik pertsonaren esparruko faktoreetara -emozioetara- erraz eta zorrotz pasatzeko gaitasuna. Eta, hain zuzen ere, horrek ematen dio zientzialariaren diskurtsoari sekulako eraginkortasuna zientzia puruaren zelaietatik haratago, enpresaren arloan esaterako. 
Arrazoia eta emozioa. Nire lana dela eta, Pertsonen Kudeaketari buruzko kongresu, jardunaldi eta hitzaldi askotan egon naiz azken hamar urteotan. Izan ere, aldi horretan bilakaera nabarmena bizi izan dugu enpresetan eta Pertsona bihurtu da gure jardunaren muina. 
Ingurune horrek pertsonen ezaugarri eta indar eragileen azterketa, zaintza eta garapenera eraman gaitu, hots, emozioetara. Eta gutxitan ikusi izan dut Etxenikeren hitzaldiak hasieratik beretik izan zuen emozio puntu hori. 
Arrazionaltasunetik emozio eta intuizio esparruetara zeramaten lokarri-hitzak eta kontzeptuak etengabe harilkatu zizkigun, kartsu eta sinesgarritasun osoz: konfiantza, adeitasuna, ametsa eta irudikortasuna, emozioa, sormena... 
Behin gure arreta bereganatu eta motibazioa piztuta, etorkizunaz dituen ikuspegia eta usteak azaldu zituen. Pertsonak ingurumenari izan beharko dioten begirunea aipatu zuenean, Xabier Leteren ildo berean ikusi nuen, «naturarekin bat izan eta...» zioen hartan. 
Aldaketen aurrean, eta horiek irekiko dituzten aukerak baliatu ahal izateko, malgutasuna gomendatu zigun, hitzaren adierarik baikorrenean. Ikerkuntzaren ahalmen izugarrien gainean pasioz jardun zitzaigun, zientziaren hastapenetan gaudela azpimarratuz. Honen haritik letorkioke Euskal Herriari etorkizunean bere tokia izateko abagunea, puntako zientzian eta ikerkuntzan saiatzen den neurrian. 
Einstein eta Gipuzkoa. Komunikazioaren alor teknikoa jariotsu joan zen: irudi aurkezpen erakargarria, xehetasunez josia, tonua eta enfasia, bitxikeria eta txantxa ugari... 
Adibide bakarra aipatzearren, Einstein eta kooperatibak lotu zituenekoa: «Gipuzkoan gaudenez, esan dezadan zein zen benetan Einsteinen formula ezagunenaren esanahia. Gogoratu zera zioela: E=mc2, hau da, E=MCC. Pentsa zer-nolako energia dagoen kooperatibetan, nahiz agian beraiek oraindik konturatu ez diren». 
Oso gutxik dute Pedro Miguel Etxenikek aldi berean dituen sinesgarritasuna eta berotasun hurbila. Ez da, beraz, harritzeko nola entzule-mota desberdinak zeharo harrapatzen dituen, eta nola bere esanetara guztiz adi izan gintuen Kutxako 350 zuzendari ordubetez. 
Bat eta bi. Sari asko jaso du Pedro Miguel Etxenikek orain arte, eta aurrerantzean ere jasoko ditu, zalantzarik gabe -apropos ez dut aipatuko, Pedro Miguel, aipatu behar ez den hori-. Nik bi gauza eskertu nahi dizkiot oraingo honetan: 
-Bat: bere jakinduria eta handitasuna hain eskuzabal eta hain modu eraginkorrean jarri izana bere inguruko enpresen, erakundeen eta herritarren mesedetan. Luxu galanta da hori, euskaldunona bezain herri txiki batentzat. 
-Eta bi: bere mintzaldi liluragarriarekin Jardunaldien arrakasta bideratuta utzi izana. Gauza gehiago ere egin zen ondo ondoren, baina hark jarri zuen giroan hastea oso mesedegarri izan zen azken emaitza pozgarrirako. 
Zientzialari aparta izateaz gain, urruneko ibilbideen igarle hurbilekoa ere badugu Pedro Miguel Etxenike.  
Oso gutxik dute Pedro Miguel Etxenikek aldi berean dituen sinesgarritasuna eta berotasun hurbila. Ez da, beraz, harritzeko nola entzule-mota desberdinak zeharo harrapatzen dituen, eta nola bere esanetara guztiz adi izan gintuen Kutxako 350 zuzendari ordubetez 
